
三婦豔詞十一首
维基文库 � 免费全文 � CC BY-SA 4.0

三婦豔詞十一首

作者：陳叔寶　南陳

本作品收錄於《陳後主集》

版本信息

大婦避秋風，中婦夜牀空。

小婦初兩髻，含嬌新臉紅。

得意非霰日，可憐那可同。

大婦西北樓，中婦南陌頭。

小婦初粧㸃，回眉對月鈎。

可憐還自覺，人看反更羞。

大婦主一作「弄」縑機，中婦裁春衣。

小婦新粧冶，拂匣動琴徽。

長夜理新曲，餘嬌且未歸。

大婦妬蛾眉，中婦逐春時。

小婦最年少，相望捲羅幃。

羅幃夜寒巻，相望人來遲。

大婦上髙樓，中婦蕩蓮舟。

小婦獨無事，撥帳掩嬌羞。

丈夫應自解，更深難道留。

大婦初調箏，中婦飲歌聲。

小婦春粧罷，弄月當宵楹。

季子時將意，相看不用爭。

大婦愛恒偏，中婦意常堅。

小婦獨嬌笑，新來華燭前。

新來誠可惑，為許得新憐。

大婦酌金杯，中婦照粧臺。

小婦偏妖冶，下砌折新梅。

衆中何假問，人今最後來。

大婦怨空閨，中婦夜偷啼。

小婦獨含笑，正柱作鳥棲。

河低帳未掩，夜夜畫眉齊。

大婦正當壚，中婦裁羅襦。

小婦獨無事，淇上待吳姝。

烏歸花復落，欲去却踟蹰。

大婦年十五，中婦當春戶。

小婦正横陳，含嬌情未吐。

所愁曉漏促，不恨燈銷炷。

此南北朝作品在全世界都属于公有领域，因为作者逝世已经超过100年，且作品于1931年

1月1日之前出版。

